
kAverIpUjA

కావేరీపూజా

॥ శ్రీ గణేశాయ నమః ॥ శ్రీ గురుభ్యో నమః ॥
సఙ్కల్పః ।
విశేషేణ మత్సమ్బన్ధిసమస్తపాపక్షయార్థం 
సౌమఙ్గల్యసౌభాగ్యసన్తానసౌఖ్యాయురారోగ్యసిద్ ‍ధ్యర్థఞ్చ  శ్రీ కావేరీ
పూజాం కరిష్యే ॥ ఘణ్టానాదాదిధ్యానాన్తం  కృత్వా ॥ ఇమమ్మే సుశోమయా ।
ఆపో వా ఇదం సర్వం ఆప ఓం ॥
దేవతా ఆవాహనమ్ ।
ఓం భూః కావేరీం ఆవాహయామి ॥ ఓం భువః ఇత్యాదినా కావేరీమావాహ్య ॥
మరుద్వృధే మహాలక్ష్మీస్సహ్యకన్యా సరస్వతీ ।
అగస్త్యపత్నీ కావేరీ లోపాముద్రా వరప్రదా  ॥
కమణ్డలుసముత్పన్నా  సర్వతీర్థాధిదేవతా  ।
విరజా దక్షిణా గఙ్గా బ్రహ్మవిష్ణుశివాత్మికా   ॥
చతుర్విధఫలోద్ధాత్రీ  చతురాననకన్యకా ।
సర్వాభీష్టప్రదాత్రీ   చ నామ్నాం షోడశకం స్మృతమ్ ॥
ఏభిర్నామపదైర్నిత్యం  పూజయేద్భక్తిమాన్నరః ॥
ధ్యానమ్ ।
ఓం అచ్ఛస్వచ్ఛలసద్దుకూలవసనాం  పద్మాసనాద్‍ధ్యాసినీం

హస్తన్యస్తవరాభయాబ్జకలశాం   రాకేన్దుకోటిప్రభామ్   ।
భాస్వద్భూషణగన్ధమాల్యరుచిరాం  చారుప్రసన్నాననాం

శ్రీ గఙ్గాదిసమస్తతీర్థనిలయాం   ధ్యాయామి కావేరికామ్ ॥
ఆవాహనమ్ ।
శ్రీకణ్ఠవిశ్వేశ్వరసన్నిభాని   లిఙ్గాని  యద్రోధసి  లక్షకోట్యః ।
జలప్రవాహేపి  చ కోటికోట్యః కవేరజాయాశ్శివమూర్తయస్స్యుః ॥

పయాంసి తీర్థాని  శిలాశ్చ దేవతా దివౌకసో వాలుకతాం ప్రపన్నాః  ।
అతో నదీ సహ్యగిరిప్రసూతా  సరిత్సుముఖ్యామనుజైరలభ్యా  ॥
రత్నాసనమ్ ।
ఆదావాది విధాతృమానససుతా పశ్చాత్కవేరాత్మజా

భూయఃకుమ్భభవస్య తస్య దయితా తస్మాన్నదీరూపిణీ ।
శ్రీరఙ్గాతులకుమ్భఘోణవిలసన్మాయూరమద్  ‍ధ్యార్జున

శ్వేతారణ్యముఖస్థలేషుమహితా  సహ్యాద్రిజా  దృశ్యతే ॥
పాద్యమ్ ।
మరుద్వృధే మహాదేవీ మహాభాగే మనోహరే ।
సర్వాభీష్టప్రదే   లోకమాతః పాద్యం దదామి తే ॥
మరుద్వృధేమాన్యజలప్రవాహే  కవేరకన్యే నమతాం శరణ్యే ।
మాన్యే జగత్పూజ్యతమప్రభావే  కావేరికావేరి మమ ప్రసీద  ॥
అర్ఘ్యమ్  ।
సహ్యపాదోద్భవే దేవి శ్రీరఙ్గోత్సఙ్గామిని    ।
కావేరీనామవిఖ్యాతే గృహాణార్ఘ్యం  నమోఽస్తుతే ॥
ప్రాచీనవాక్కీర్తిత  పుణ్యకీర్తే కల్యాణిభక్తేప్సితదానధుర్యే ।
కుమ్భోద్భవప్రేరితగుమ్భితార్థే  కావేరికావేరి మమ ప్రసీద  ॥
ఆచమనమ్ ।
శ్రీసహ్యశైలతనయే   సర్వాసహ్య నివారిణి ।
ప్రసాదం  కురు మే దేవి ప్రసన్నాభవ  సర్వదా ॥
సంసారవిస్రంసిని  సంస్కృతానాం సర్వాఘసంహారిణి సర్వవన్ద్యే  ।
సమస్తలోకైకశరణ్యమూర్తే  కావేరికావేరి మమ ప్రసీద  ॥
పఞ్చామృతస్నానమ్ ।
తులామాసేతు కావేరీ సర్వతీర్థాశ్రితా   నదీ ।
పఞ్చపాతక సంహర్త్రీ వాజిమేధఫలప్రదా  ॥
భక్తానుకమ్పే మునిభాగ్యలక్ష్మి నిత్యే జగన్మఙ్గళదానశీలే  ।
నిరఞ్జనే  దక్షిణదేశగఙ్గే కావేరికావేరి మమ ప్రసీద  ॥
శుద్ధోదకస్నానమ్  ।

కావేరీతీరజన్మానః మృగపక్షిమహీరుహాః ।
తద్వారిశీతవాతైశ్చ  స్పృష్టాముక్తిం  ప్రయాన్తి  వై ॥
మోక్షశ్రియోపాసిత  పాదపద్మే నిత్యేహరీశద్రుహిణస్వరూపే  ।
సదాశివేధాతృవరప్రసాదే  కావేరికావేరి మమ ప్రసీద  ॥
వస్త్రమ్  ।
కవేరకన్యేకావేరి నిమ్నగానాథనాయికే ।
వస్త్రాణివసభూవస్త్రే  భుక్తిముక్తిప్రదాయిని  ॥
దేవర్షిపూజ్యే  విమలే నదీశేపరాత్పరేభావిత నిత్యపూర్ణే ।
సమస్తలోకోత్తమతీర్థమాతః  కావేరికావేరి మమ ప్రసీద  ॥
యజ్ఞోపవీతమ్  ।
సర్వయజ్ఞాశ్రయతటే   సర్వయజ్ఞసహాయిని  ।
యజ్ఞాఙ్గసమ్భవే   దేవి సర్వయజ్ఞఫలప్రదే   ॥
కలిప్రభూతాఖిలదోషనాశేవిశుద్ధవిజ్ఞానజలప్రవాహే     ।
కదమ్బకల్హారకదమ్బపూర్ణే  కావేరికావేరి మమ ప్రసీద  ॥
మఙ్గళద్రవ్యమ్   ॥ హరిద్రాం  కుఙ్కుమమ్ ।
జయదేవి జగన్మాతర్లోపాముద్రే  పురాతనే ।
జయభద్రే భవోద్ధారి  మఙ్గళే  మఙ్గళప్రదే   ॥
ప్రసీదకారుణ్య  గుణాభిరామే ప్రసీద  కల్యాణతరప్రవాహే  ।
ప్రసీద  కామాదిహరేపవిత్రే కావేరికావేరి మమ ప్రసీద  ॥
గన్ధమ్  ।
చన్దనాగరుకస్తూరీ  హిమవాలుకకేసరైః  ।
రాఙ్కవైస్సాఙ్కవైర్యుక్తం    గన్ధం  స్వీకురు సహ్యజే ॥
ఆద్యే పరే చిన్మయపుణ్యపాదే పచేళిమప్రౌఢకవేరభాగ్యే  ।
అనన్యసాధారణ వైభవాఢ్యే  కావేరికావేరి మమ ప్రసీద  ॥
అక్షతాన్ ।
యస్యాం సకృత్స్నానమాత్రాన్నరోఽక్షయ్యఫలం  లభేత్ ।
నక్షత్రమాల్యవచ్ఛుభ్రామక్షతైరర్చయామ్యహమ్    ॥
ఆభరణమ్ ।

కిరీటహారకేయూరకుణ్డలాఙ్గదకఙ్కణైః    ।
హమ్సకైర్మేఖలాద్యైశ్చ   భూషయేత్వాం మరుద్వృధామ్ ॥
తాటఙ్కాదికమ్ ।
తాటఙ్కం కణ్ఠసూత్రఞ్చ   సిన్దూరం  కజ్జలాదికమ్  ।
సౌమఙ్గల్యప్రదేదేవి   గృహాణాగస్త్యవల్లభే  ॥
పుష్పాణి ।
తులసీబిల్వమన్దారకుశాగ్రశతపత్రకైః     ।
ఇన్దీవరైఃకోకనదైర్హల్లకైఃకమలైరపి        ॥
కల్హారైఃపుణ్డరీకైశ్చ     పుష్పైస్సౌగన్ధికాదిభిః   ।
జాతీచమ్పకపున్నాగమల్లికాకేతకాదిభిః  ॥
సురభిద్రోణవాసన్తీ  గన్ధరాజకదమ్బకైః   ।
పుష్పైస్సహ్యసుతేమాతర్వేణ్యలఙ్కరణం  కురు ॥
బహుజన్మకృతానేకవాసనావాసితాత్మభిః ।
దివ్యైస్సుమవరైఃపూజ్యాం   పూజయేత్పుష్పజాతిభిః ॥
అథాఙ్గపూజా  ।
మరుద్వృధాయై నమః -పాదౌ పూజయామి । మహాలక్ష్మ్యై-
గుల్ఫౌ । సహ్యకన్యకాయై - జఙ్ఘే । సరస్వత్యై -జానునీ ।
అగస్త్యపత్న్యై  -మధ్యమ్ । కావేర్యై  -నాభిమ్ । లోపాముద్రాయై  -

హృదయమ్ । వరప్రదాయై  - స్తనౌ । కమణ్డలుసముత్పన్నయై  -

బాహూ । సర్వతీర్థాధిదేవతాయై  - కణ్ఠమ్  । విరజాయై -నాసికామ్ ।
దక్షిణగఙ్గాయై  -శ్రోత్రే  । బ్రహ్మవిష్ణుశివాత్మికాయై   - నేత్రే ।
చతుర్విధఫలోద్ధాత్ర్యై   - వక్త్రమ్  । చతురానన కన్యకాయై -

శిరః । సర్వాభీష్టప్రదాత్ర్యై    నమః - సర్వాణ్యఙ్గాని  పూజయామి ॥

॥ శ్రీకావేర్యష్టోత్తరశతనామావళిః    ॥

ఓం అనన్త-గుణ-గమ్భీరాయై నమః ।
ఓం అర్కపుష్కర-సేవితాయై నమః ।
ఓం అమృతస్వాదు-సలిలాయై నమః ।
ఓం అగస్త్యముని-నాయికాయై నమః ।

ఓం ఆశాన్త-కీర్తి -తిలకాయై నమః । ౫।
ఓం ఆశుగాగమ-వర్ద్ధిన్యై   నమః ।
ఓం ఇతిహాస-పురాణోక్తాయై నమః ।
ఓం ఈతిబాధా-నివారిణ్యై  నమః ।
ఓం ఉన్మత్తజన-దూరస్థాయై  నమః ।
ఓం ఊర్జితానన్ద  -దాయిన్యై  నమః । ౧౦।
ఓం ఋషిసఙ్ఘ -సుసంవీతాయై నమః ।
ఓం ఋణత్రయ -విమోచనాయై నమః ।
ఓం లుప్త-ధర్మ-జనోద్ధారాయై  ।
ఓం లూనభావ-వివర్జితాయై  నమః ।
ఓం ఏధితాఖిల-లోకశ్రియై  నమః । ౧౫।
ఓం ఐహికాముష్మిక-ప్రదాయై  నమః ।
ఓం ఓఙ్కారనాద-నినదాయై నమః ।
ఓం ఓషధీకృత-జీవనాయై నమః ।
ఓం ఔదార్యగుణ-నిర్దిష్టాయై   నమః ।
ఓం ఔదాసీన్య-నివారిణ్యై  నమః । ౨౦।
ఓం అన్తఃకరణ-సంసేవ్యాయై నమః ।
ఓం అచ్ఛ-స్వచ్ఛ-జలాశ్రయాయై  నమః ।
ఓం కపిలాఖ్య-నదీ-స్నిగ్ధాయై  నమః ।
ఓం కరుణా-పూర్ణ -మానసాయై నమః ।
ఓం కావేరీ-నామ-విఖ్యాతాయై నమః । ౨౫।
ఓం కామితార్థ -ఫల-ప్రదాయై  నమః ।
ఓం కుమ్భఘోణ-క్షేత్ర -నాథాయై నమః ।
ఓం కౌతుకప్రథమ -ప్రభాయై  నమః ।
ఓం ఖగరాజ-రథోత్సాహ-రఙ్గస్థల  -సుశోభితాయై నమః ।
ఓం ఖగావళి-సమాక్రాన్తకల్లోలావళిమణ్డితాయై     నమః ౩౦।
ఓం గజారణ్య-సువిస్తీర్ణ -ప్రవాహ -జనమోహిన్యై  నమః ।
ఓం గాయత్ర్యాఖ్య -శిలా-మద్‍ధ్యాయై నమః ।
ఓం గరుడాసన-భక్తిదాయై నమః ।
ఓం ఘన-గమ్భీర-నినాద-నిర్జరప్రాప్త   -నిర్ఝరాయై  నమః ।
ఓం చన్ద్రపుష్కర -మధ్యస్థాయై  నమః । ౩౫।
ఓం చతురానన-పుత్రికాయై  నమః ।

ఓం చోలదేశ-జనోద్ధార -గ్రీష్మకాల -ప్రవాహిన్యై   నమః ।
ఓం చుఞ్చక్షేత్ర -సమానీతాయై నమః ।
ఓం ఛద్మదోష-నివారిణ్యై  నమః ।
ఓం జమ్బూద్వీప-సరిచ్ఛ్రేష్ఠ -నదీ-నద-గరీయస్యై  నమః । ౪౦।
ఓం ఝఙ్కారనాద-సంస్పృష్ట -షట్పదాళి-సమాకులాయై నమః ।
ఓం జ్ఞానైక  -సాధన-పరాయై నమః ।
ఓం ఞప్తిమాత్రర్తి  -హారిణ్యై  నమః ।
ఓం టిట్టిభారావస -వ్యాజ-దివిజ-స్తుతి-పాత్రిణ్యై   నమః ।
ఓం ఠఙ్కారనాద-సమ్భేద-ఝర్ఝరీకృత -పర్వతాయై నమః । ౪౫।
ఓం డాకినీ-శాకినీ-సఙ్ఘనివారణ -సరిత్తటాయైనమః  ।
ఓం ఢక్కా-నినాదపారీణ-పార్వతీశ-సమాశ్రితాయై  నమః ।
ఓం ణాన్తవాచ్య-ద్విజాష్టాఙ్గయోగ  -సాధన-తత్పరాయై నమః ।
ఓం తరఙ్గావళి -సంవిద్ధ -మృదు-వాలుక-శోభితాయై నమః ।
ఓం తపస్విజన-సత్కార-నివేశిత-శిలాసనాయై నమః । ౫౦।
ఓం తాపత్రయ -తరూన్మూల-గఙ్గాదిభిరభిష్టుతాయై   నమః ।
ఓం థాన్త-ప్రమథ -సంసేవ్య-సామ్బ-సాన్నిధ్య-కారిణ్యై  నమః ।
ఓం దయా-దాక్షిణ్య-సత్కారశీల-లోక-సుభావితాయై నమః ।
ఓం దాక్షిణాత్య-జనోద్ధార -నిర్విచార-దయాన్వితాయై నమః ।
ఓం ధన-మాన-మదాన్ధాది -మర్త్య-నిర్వర్తన-ప్రియాయై  నమః । ౫౫।
ఓం నమజ్జనోద్ధార  -శీలాయై నమః ।
ఓం నిమజ్జజ్జన  -పావనాయై నమః ।
ఓం నాగారికేతు-నిలయాయై నమః ।
ఓం నానా-తీర్థాధి -దేవతాయై నమః ।
ఓం నారీజన-మనోల్లాసాయై  నమః । ౬౦।
ఓం నానారూప-ఫల-ప్రదాయై  నమః ।
ఓం నారాయణ-కృపా-రూపాయై నమః ।
ఓం నాదబ్రహ్మ -స్వరూపిణ్యై  నమః ।
ఓం పరాభూత-సమస్తాఘాయై నమః ।
ఓం పశు-పక్ష్యాది-జీవనాయై నమః । ౬౫।
ఓం పాపతూలాగ్ని-సదృశాయై నమః ।
ఓం పాపిష్ఠజన -పావనాయై నమః ।

ఓం ఫణీన్ద్ర -కీర్తిత -కలాయై నమః ।
ఓం ఫలదాన-పరాయణాయై నమః ।
ఓం బహుజన్మ-తపో-యోగ-ఫలసమ్ప్రాప్త-దర్శనాయై నమః । ౭౦।
ఓం బాహురూప-ద్విపార్శ్వస్థ -స్వమాతృక-జలార్థినాం -కళమక్షేత్ర -
శాల్యన్న-దాన-నిర్జిత -విత్తపాయై నమః ।

ఓం భగవత్కృత-సన్తోషాయై నమః ।
ఓం భాస్కరక్షేత్ర -గామిన్యై  నమః ।
ఓం భాగీరథీ-సమాక్రన్త  -తులామాస-జలాశ్రయాయై  నమః ।
ఓం మజ్జద్దుర్జన   -ప్రాగ్జన్మ  -దుర్జయాంహః  ప్రమార్జన్యై    నమః । ౭౫।
ఓం మాఘ-వైశాఖాది -మాస-స్నాన-స్మరణ-సౌఖ్యదాయై నమః ।
ఓం యజ్ఞ -దాన-తపః-కర్మకోటి-పుణ్య-ఫల-ప్రదాయై  నమః ।
ఓం యక్ష-గన్ధర్వ -సిద్ధాద్యైరభిష్టుత   -పదద్వయాయై నమః ।
ఓం రఘునాథ-పదద్వన్ద్వ -విరాజిత-శిలాతలాయై నమః ।
ఓం రామనాథపురక్షేత్ర -కామధేను-సమాశ్రితాయై  నమః । ౮౦।
ఓం లవోదక-స్పర్శమాత్ర -నిర్వాణ-పద-దాయిన్యై  నమః ।
ఓం లక్ష్మీ-నివాస-సదనాయై నమః ।
ఓం లలనా-రత్న-రూపిణ్యై  నమః ।
ఓం లఘూకృత-స్వర్గ -భోగాయై నమః ।
ఓం లావణ్య-గుణ-సాగరాయై నమః । ౮౫।
ఓం వహ్నిపుష్కర-సాన్నిద్‍ధ్యాయై నమః ।
ఓం వన్దితాఖిల -లోకపాయై నమః ।
ఓం వ్యాఘ్రపాద -క్షేత్ర -పరాయై నమః ।
ఓం వ్యోమయాన-సమావృతాయై నమః ।
ఓం షట్కాల-వన్ద్య -చరణాయై నమః । ౯౦।
ఓం షట్కర్మ-నిరత-ప్రియాయై  నమః ।
ఓం షడాస్య-మాతృ-సంసేవ్యాయై నమః ।
ఓం షడూర్మి-జిత-సోర్మికాయై నమః ।
ఓం సకృత్స్మరణ-సంశుద్ధ -తాపత్రయ -జనాశ్రితాయై  నమః ।
ఓం సజ్జనోద్ధార  -సన్ధానసమర్థ  -స్వ-ప్రవాహిన్యై   నమః । ౯౫।
ఓం సరస్వత్యాది-దేవీభిరభివన్దిత -నిర్ఝరాయై  నమః ।
ఓం సహ్యశైల -సముద్భూతాయై నమః ।
ఓం సహ్యాసహ్య-జన-ప్రియాయై  నమః ।

ఓం సఙ్గమక్షేత్ర  -సామీప్యాయై నమః ।
ఓం స్వవశార్థ -చతుష్టయాయై  నమః । ౧౦౦।
ఓం సౌభరిక్షేత్ర -నిలయాయై నమః ।
ఓం సౌభాగ్య-ఫల-దాయిన్యై  నమః ।
ఓం సంశయావిష్ట -దూరస్థాయై  నమః ।
ఓం సాఙ్గోపాఙ్గ  -ఫలోదయాయై నమః ।
ఓం హరి-బ్రహ్మేశలోకేశ -సిద్ధవృన్దార  -వన్దితాయై  నమః । ౧౦౫।
ఓం క్షేత్ర -తీర్థాది -సీమాన్తాయై నమః ।
ఓం క్షపానాథ-సుశీతళాయై నమః ।
ఓం క్షమాతలాఖిలానన్ద -క్షేమ-శ్రీ -విజయావహాయై నమః । ౧౦౮।
॥ ఇతి శ్రీకావేరీ  అష్టోత్తరశతనామావళిః   ॥

ఉత్తరాఙ్గపూజా  ।
ధూపమ్ ।
రఙ్గత్రయోత్సఙ్గవిరాజమానే    బ్రహ్మాద్రికూటాశ్రితతీర్థగర్భే     ।
సమస్తసిద్ధాశ్రమరమ్యతీర్థే   కావేరికావేరి మమ ప్రసీద  ॥
దశాఙ్గోగుగ్గుళోపేతస్సుగన్ధోఘ్రాణతర్పణః     ।
మరుద్వృధేఽమ్బకావేరి ధూపోయన్తే సమర్పితః ॥
దీపమ్ ।
తులాగతేర్కేతటిని వరాభిర్గఙ్గాదిభిస్సేవితపాదపద్మే   ।
త్రికోటితీర్థాశ్రమ    పుష్కరాఢ్యే కావేరికావేరి మమ ప్రసీద  ॥
ఆపోజ్యోతిస్త్వమస్యమ్బ కుమ్భసమ్భవతేజసా ।
తేజఃప్రదాత్రి  కావేరి దీపోయం ప్రతిగృహ్యతామ్  ॥
నైవేద్యమ్  । పాణీయమ్ । ఆపోశనమ్ ।
దదాసి తుల్యాభిరనర్ఘధాన్యాన్యశేషచోళీయజనస్యదేవి  ।
భుక్తిప్రదేముక్తివిధానదక్షే  కావేరికావేరి మమ ప్రసీద  ॥
అన్నం చతుర్విధం రుచ్యం శాకవ్యఞ్జన  సంయుతమ్ ।
సఫలం సఘృతం భుఙ్క్ష్వ  కావేరి తటితాం వరే ॥

ఫలేతి తామ్బూలమ్ ।
నిజాభిధానశ్రవణాదృతానాం  నిశ్శేషపాపక్షయకారిణీత్వమ్ ।
నిదాఘతృష్ణాది  నిరాస దక్షే కావేరికావేరి మమ ప్రసీద  ॥
నీరాజనమ్ ।
పరాశరాగస్త్యవసిష్ఠముఖ్యైర్మహర్షిభిర్మాన్యతపోభిరమ్బ    ।
త్వమాశ్రితాకర్మఠసిద్ధిహేతుః   కావేరికావేరి మమ ప్రసీద  ॥
సర్వతీర్థైస్తులామాసే  త్వన్నీరాజనపాదుకా ।
నీరాజయామి భక్త్యాత్వాం కావేర్యమ్బమరుద్వృధే ॥
ప్రదక్షిణమ్  ।
మాయూరమద్‍ధ్యార్జునకుమ్భఘోణశ్రీరఙ్గచుఞ్చుస్థలఘట్టగాత్వమ్      ।
సస్యోద్భవే సిన్ధుయుతే  స్వతన్త్రే కావేరికావేరి మమ ప్రసీద  ॥
ప్రదక్షిణం  కరోమిత్వాం పురుషార్థప్రదాయిని   ।
దక్షిణావర్తకశ్రీనివాసప్రీతే   మరుద్వృధే ॥
నమస్కారాన్ ।
బ్రహ్మాదిభిర్దేవవరైస్త్రిసన్ధ్యం      వసిష్ఠపూర్వైర్మునిభిర్వరిష్ఠైః    ।
నిత్యం గజారణ్యగతైర్నిషేవ్యే  కావేరికావేరి మమ ప్రసీద  ॥
నమస్తే తటితాం ముఖ్యే నిగమాగమ సంస్తుతే ।
పాహిపాహ్యమ్బ కావేరి ప్రపన్నం  మాం కృపాదృశా ॥
సువాసినీభ్యః వాయనదానాని ।
సువాసినీనాఞ్చ నిజాశ్రితానాం  పతిప్రియత్వఞ్చ  సుతాదివర్గమ్  ।
దాస్యస్యుదారం బహుభోగభాగ్యం కావేరికావేరి మమ ప్రసీద  ॥
నిజప్రవాహాప్రవలబ్ధపుణ్యప్రసిద్ధసత్కర్మఫలోదయేన      ।
నృణామభీష్టార్థవిధాయినీత్వం   కావేరికావేరి మమ ప్రసీద  ॥
పాపక్షయం పారిశుధ్యమాయురారోగ్యమేవచ ।
సౌభాగ్యమపిసన్తానం జ్ఞానం  దేహి మరుద్వృధే ॥
ఇతి సమ్ప్రార్థ్య  ॥ ఛత్రచామరాదినాసమ్పూజ్య  విసర్జయేత్  ॥
॥ ఇతి వ్రతచూడామణౌ  కావేరీ పూజావిధిః ॥

